
Ardoaren lagun eta etsai 

Kalimotxoaren inguruko liburua kaleratu du Funky Projects enpresak: 'La verdadera historia del Kalimotxo'; Muguruza eta Mosoren testuak ditu, besteak beste 

Izaskun Basterretxea - Bilbo 

Ardoa eta Coca-Cola nahastuta egiten da kalimotxoa. Aspaldi sortutako edaria da, baina 1972an asmatu zuten izena. Bizkaian, Algortako (Getxo) Portu Zaharreko jaietan. Lau haizeetara zabaldu da harrezkero. Real Academia de la Lengua Españolaren hiztegian ere agertzen da, eta Wikipedia entziklopedian. Jaietan, katxi-etan da ezaguna. Baina koktelak ere egin daitezkeela erakutsi du Patxi Troitiño koktelgileak. Atzo egin zituen batzuk, Bilbon, liburu aurkezpenean: La verdadera historia del kalimotxo, (Kalimotxoaren benetako historia). 

Funky Projects enpresak argitaratu du. Liburu dendan edo www.funkyprojects.com helbidean eros daiteke, 10 euroan. Martin Mujikari UK aldizkarian egindako elkarrizketa irakurri ostean bururatu zitzaien liburua egitea. Kalimotxo izenaren sortzaileetako bat da Mujika. Liburua izenari buruzkoa baino gehiago da. Euskal gizartean 40 urtean izan diren aldaketak eta joerak aztertzen ditu. 

Hamahiru kolaboratzaileren testuak eta marrazkiak biltzen ditu. Hala nola Fermin Muguruza abeslariarena; Roberto Moso Zaramako abeslari ohi eta kazetariarena; Ata, TMEOko marrazkilariarena; Eduardo Mena kalimotxoaren lehen weba egin duenarena... 

Kalimotxozaleak eta ez. Fermin Muguruzak, adibidez, nahiago du beste zerbait edan. «Jairen batean ikusten banauzu eta kalimotxo katxia baduzu eskuetan, ez eskaini», dio liburuan. Kalimotxoaren inguruan, baina, gogoeta bitxia egin du. Roberto Mosok aipatu du aurkezpenean Muguruzak idatzitakoa: «Ea kalimotxoak baino prestigio hobea lortzen duen liburuak». Ez da kalimotxozalea Moso ere, baina oroitzapen gozoak ekartzen dizkio, eta hala idatzi du bikote baten istorioa liburuan. 

Eduardo Mena, berriz, zale sutsua da. «Kalimotxorik ez badago, ni ez noa tabernara», dio. Goratu egin du Troitiño koktelgileak ere. «Osagai onekin, ona izango da». Horrek eman du zeresana. Izan ere, kaleko leiendaren arabera, ardo eskasarekin egin behar da kalimotxoa. Gustuen arabera. 

Martin Mujika Algortako Antzarrak lagun koadrilako kidea 

«Edari nahasketa ez, guk izena asmatu genuen, kalimotxo, 1972an» 

I. B. - Bilbo 

Algortako (Getxo, Bizkaia) Antzarrak lagun koadrilak asmatu zuen kalimotxo berba, 1972an. Gaur egun, 50 urte inguru dituzte. Martin Mujika da horietako bat. PricewaterhouseCoopers enpresako exekutiboa da egun. Harek kontatuta azaltzen da kalimotxo izenaren sorrera La verdadera historia del kalimotxo liburuan. BERRIA-rekin egin du berba, liburuaren aurkezpenean. 

Zelan sortu zenuten kalimotxoa? 

Guk ez genuen edari nahasketa asmatu. Guk izena asmatu genuen, kalimotxo, 1972an. Arinagokoa da edaria. Errioxa librea esaten zioten Bilbo inguruan, eta bitxia bada ere, dirudun jendeak edaten zuen. Gu, halabeharrez hasi ginen nahasketa egiten. Algortako Portu Zaharreko jaietan. Udalak txosna jarri zigun. Antzarrak koadrilakook 2.000 litro ardo eskatu genituen. Saltzen hasi eta txarra zegoela esan ziguten. Garraztuta zegoen. Zer egin? Dirua behar genuen. Pentsatzen jardun eta freskagarri batekin nahastea pentsatu genuen. Coca-Colarekin egin genuen proba. Gero, izena asmatu eta, kalimotxo jartzen zuen kartela zintzilikatu genuen. 

Nondik dator kalimotxo izena? 

Ez dakigu zehatz zelan asmatu genuen. Bertsio bi ditugu, baina Erandioko Kalimero lagunak badu zerikusia. Han agertu zen izena asmatu guran genbiltzala Kalimero. Hain zenez motza, itsusia, Kali-mot(z)xo sortu zitzaigun. Bigarren bertsioaren arabera, Kalimero eta Mortxongo, beste lagun bat, agertu ziren eta izen biak nahastuta, sortu zitzaigun ideia. 

Zergatik ez zenuten izena erregistratu? 

Gazte-gazteak ginelako. Hamazazpi-hamazortzi urte genituen. Ez genekien merkataritza konturik. Pentsatu ere ez! Halan, Coca-Cola-k irentsi zuen legean oinarrituta. Ez zitzaigun asko gustatu. 

Zuk edaten duzu kalimotxoa? 

Ez, normalean, ez. Antzarrak koadrilakoak ez gara kalimotxoaren jarraitzaile sutsuak. Batzuek ez dute berriro edan ere egin. 

Ardo garraztuarekin egin zenuten 1972ko kalimotxoa. Ez dizuete osasun arloko konturik eskatu? 

Ez. Gainera, osasunerako ez ei da txarra ardo garraztua. Edateko bai, baina osasunerako ez. Ostera, beste gauza batzuengatik bazegoen zertaz kexatu urte hartan. Hasteko, ur iturririk ez genuen txosnan eta urez betetako ontzi batean garbitzen genituen edalontziak. Atera kontuak. 

Orduko hainbat anekdota dituzue. Coca-Cola lortzeko ere, komeriak egin behar izan zenituzten. Zer gertatu zen? 

Coca-Cola gehiago behar genuen. Ardoa beste: 2.000 litro. Ni arduratu nintzen lortzeaz. Arratsaldeko bostetan joan nintzen eske. Ezaguna zen gizona, eta 2.000 litro Coca-Cola behar nituela esan nionean, harritu egin zen. Jakina! Zer esan ez nekiela, apaizak ez zuela inor mozkortzerik nahi esan nion. Bada, zelan esango nion garraztuta zegoela ardoa eta saltzeko asmoa genuela? Garai hartan, gainera, leku gutxitan egiten ziren jaiak. Francoren diktadura garaia zen. Baina lortu genuen Coca-Cola eta 4.000 litro kalimotxo saldu genituen egun bitan. Itzela izan zen. Kalimotxo miss jaialdia ere egin zen orduko urte haietan. Liburuan agertzen da argazki bat. 

